Nafarroa Bai parlamentu-taldeko foru parlamentari Maiorga Ramírez Erro jaunak galdera egin du banda zabala Nafarroako populazio osoari zabaltzeari buruz. Hona Berrikuntza, Enpresa eta Enplegu kontseilariaren erantzuna:
1. Bai. Telekomunikazioetako azpiegiturak hedatzeko planaren helburua da epe laburrean sare bat eratzea, zeinak, eskuragarri dauden ordezko teknologien bidez, banda zabaleko zerbitzu guztiak lurralde osoan eskainiko dituen. Uneotan, Nafarroako biztanleriaren %99,23k dauka zerbitzu hori. 
2. Bai, kalitate-kontrolak egiten dira. Nafarroako Gobernua astero biltzen da enpresa horrekin jarraipena egiteko, eta Iberbandaren sarearen hedapena eta funtzionamendua egokiak direla ziurtatzen du. 
Esleipen baldintzen arabera, sare osoaren erabilgarritasunak izan behar du %99koa edo gehiagokoa (hilero). Ondoko formula honen arabera neurtzen da:

non: D den zerbitzua erabili ahal izan den denbora, ehunekotan.
      M den aintzat hartutako denbora-tartea, egunetan.
        H den zerbitzua erabili ezin izan den ordu-kopurua.
3. Galderan aipatu dira bermatutako gutxieneko emari portzentajeak. Horiek dira interneterako sarbiderako edozein teknologiatan izan ohi direnak (ADSL edo WIMAX). Egungo egoera teknologikoak eta merkatuak ahalbidetzen dituztenak dira. Kontuan izan behar da telekomunikazio sare bat hedatzen denean, aldi berean erabiliko duen erabiltzaile-kopuruaren arabera egiten dela; beraz, baldintza normaletan, erabiltzaile guztiak ez daude konektatuak aldi berean. Baina, denak aldi berean konektatuko balira, bermatuta dago gutxieneko emari bat. Era berean, telefono sarea hedatzen denean, ez da egiten pentsatuz harpidedun guztiek dei bat eginen dutela aldi berean.
4.  Aurreko ataletan erantzun zaiola uste dugu. Edonola ere, harpidedunaren eta Iberbandaren arteko harremana kontratu pribatu baten bitartez gauzatzen da.
5. Departamentu honi ez zaio jakinarazi abiadura galdu denik %80-90ean. Soilik, kexa zehatz batzuk jaso dira Etxalarretik. 
Udalerri honetako eremu batek ez zeukan Frainen kokatutako banagunearen estaldura. Egoera horri irtenbidea emateko, proiektu pilotu bati ekitea erabaki zen eta estaldura eskaintzea WIFI teknologiaren bidez. Teknologia horrek baditu bere mugak, eta nagusiena hau da: harpidedun batek partekatu egin behar du WIMAX teknologiaren bidez lortutako sarbidea WIFI sarbidea duten erabiltzaileekin. Irtenbide hori egokitzat jo zen, zerbitzua berehala eman ahal izateko. Oraindik, ez dago WIMAX errepikagailurik.
6. Behin Iberbandak instalatutako sarea gobernuari ematen zaionean, Opnatel arduratuko da garraio-sarea (irrati-loturakoa) kudeatzeaz eta ustiatzeaz. Beraz, edozein operadorek, nahi izanez gero, aukera izanen du bere sarbiderako sarea instalatzeko, eta seinalea garraiatzeko erabili ahal izanen du Opnatelek kudeatutako sarea. Asmoa da edozein operadoreri sarrera erraztea, lehia areagotzeko eta herritarrei eskainitako zerbitzua hobetzeko. 

Halaber, Gobernuaren telekomunikazio zentroak beti egon dira eskaera egiten zuten operadore guztien eskura; alabaina, orain arte, inork ere ez du interesik azaldu zerbitzua landa eremuei eskaintzeko.
7. Honekin batera gai horri buruzko dokumentazioa doa: baldintza-agiriak eta kokalekuen koordenatuak.

